
XXXVIII CONGRESO DE ENCIGA 
 

29 

 

 

 

 

 

 
 
 
1. Introdución  
A materia de Bioloxía e Xeoloxía en 3º de ESO ten entre os seus obxectivos reforzar a 
alfabetización científica para que o alumnado poida adoptar hábitos saudables e valorar o papel 
da ciencia (Xunta de Galicia, 2022). Porén, o ensino de temas relevantes como os mecanismos de 
defensa do organismo ou as vacinas adoita limitarse á memorización, sen fomentar o pensamento 
de orde superior (Benjumeda et al., 2017). 

Nun contexto de desinformación frecuente no ámbito da saúde, é crucial que o alumnado de 
secundaria aprenda a empregar o coñecemento para tomar decisións informadas (Ortiz et al., 
2024). Un dos desafíos que isto pode supoñer para o profesorado é o deseño de actividades que 
promovan un pensamento profundo. 

O obxectivo desta comunicación é analizar como o deseño dunha secuencia de actividades, 
asistido pola ferramenta de intelixencia artificial (IA) NotebookLM e baseado nos Niveis de 
Profundidade do Coñecemento (DOK), pode fomentar de maneira efectiva o pensamento crítico 
(PC) do alumnado no bloque de “Saúde e enfermidade”. 

2. Fundamentación teórica e metodolóxica 

A nosa proposta baséase na combinación de tres eixos: as esixencias do currículo de secundaria, 
o pensamento crítico e o marco pedagóxico DOK, potenciados polo uso da intelixencia artificial. 

O currículo de 3º de ESO establece obxectivos clave da competencia STEM, como resolver 
problemas da vida cotiá e distinguir a información con base científica das pseudociencias (Xunta 
de Galicia, 2022). O pensamento crítico consiste en desenvolver habilidades para avaliar con 
obxectividade os feitos, analizar a fiabilidade das fontes utilizadas e argumentar con base en 
evidencias (Ortiz et al., 2024). 

Como marco metodolóxico emprégase o modelo de Profundidade do Coñecemento (DOK) de 
Norman Webb, que clasifica as tarefas segundo a súa complexidade cognitiva en catro niveis: 
Pensamento Memorístico (DOK 1), Pensamento de Procesamento (DOK 2), Pensamento 
Estratéxico (DOK 3), e Pensamento Estendido (DOK 4) (Webb, 1997). Ferramentas de IA como 
NotebookLM permiten ao profesorado deseñar e xerar rapidamente actividades diversificadas 
que se axusten a cada un destes niveis. 

3. Desenvolvemento da experiencia 

Preséntase de xeito resumido o deseño dunha secuencia de actividades para o bloque de “Saúde 
e enfermidade”, utilizando a ferramenta NotebookLM, que asiste ao docente tanto na creación 
global da secuencia como na xeración de actividades específicas. 

Nivel 1 (DOK): Recordo e Reprodución. Co apoio do currículo e o libro de texto cargados en 
NotebookLM, a IA xera un listado de vocabulario clave (como patóxeno, antíxeno, anticorpo, etc.) 
e preguntas de opción múltiple como primeiro achegamento aos contidos.  

Nivel 2 (DOK): Habilidades e Conceptos. O docente proporciona textos simplificados pola IA sobre 
infeccións víricas e bacterianas, para que o alumnado os compare empregando organizadores 
gráficos e explique coas súas propias palabras como funciona unha vacina.  

Nivel 3 (DOK): Pensamento Estratéxico. Proponse un problema socio-científico: analizar un vídeo 
das redes sociais con desinformación sobre vacinas. O alumnado utiliza fontes fiables (informes 
da OMS, artigos científicos) recompiladas e simplificadas por NotebookLM para construír un 
texto argumentativo que refute as afirmacións pseudocientíficas do vídeo.  

Nivel 4 (DOK): Pensamento Estendido. Proponse un proxecto de investigación en equipos sobre 
a resistencia aos antibióticos. NotebookLM actúa como un “asistente de investigación”, axudando 
ao alumnado a organizar a información, xerar resumos e crear esquemas do proxecto. 

4. Conclusións e reflexións finais 

O deseño desta secuencia de actividades asistida por IA responde ás demandas do currículo de 
Educación Secundaria e promove unha aprendizaxe significativa, ao desprazar o foco da 
memorización cara á aplicación e análise. 

A combinación do modelo DOK e a ferramenta NotebookLM permite ao profesorado deseñar 
experiencias de aprendizaxe complexas, optimizando o tempo dedicado a estas tarefas. 

Ao formular problemas reais, capacítase o alumnado como cidadáns informados e responsables, 
capaces de tomar decisións fundamentadas sobre a súa saúde. 

A integración da IA nun marco pedagóxico sólido pode transformar o coñecemento científico 
nunha ferramenta para a acción cidadá. 

